
ዜና ዕረፍቲ ገዲም ጋዜጠኛ ወልደማርያም እከት፡ 
 

ዜና ዕረፍቲ ገዲም ጋዜጠኛ ወልደማርያም እከት፡ ትማሊ ሮቡዕ ዕለት 5 ሰነ 2024 ካብ'ዛ ዓለም ብሞት 
ተፈልዮም።ንጽባሒቱ ዕለት 6 ድማ ኣብ መቓብር ጥልያን (ጸጸራት) ብክብ ዝበለ ስርዓት ፈተውቶምን 
መቕርቦምን ኣዝማዶምን መሳርሕቶም ነበርን ኣብ ዝተረኽብሉ ተፈጺሙ'ዩ። 
 
ገዲም ጋዜጠኛ መምህር ወልደማርያም እከት ሰፋፍ፥ 
ብዝሓደሮም ሕማም ኣብ መበል 83 ዕድሚኦም፥ ብስድራ-ቤቶም ክእለዩ ድሕሪ ምጽንሖም፡ ካብ ድኻም እዛ 
ዓለም ብሞት ከም ዝተፈለዩ ካብ መቕርቦም ዝተረኽበ ሓበሬታ የረድእ። 
 
መምህር ወልደማርያም እከት፡ኣብ ኣውራጃ ሰንሒት (ሕጂ ዞባ ዓንሰባ)፥ኣብ ሊበንጀነ ዝተብሃለት ንእሽተይ 
ገጠር እዮም ተወሊዶም። 
 
መባእታ ትምህርቶም ብኽንደይ ተጋድሎን ብድሆን ኣብ ዓዶም ክመሃሩ ከለዉ፡መኣዲ 2ይ ደረጃ  ትምህርቶም 
ከኣ ኣብ ርእሰ ከተማ ጥልያን-ሮማ እዮም ተማሂሮም። 
 
ኣብ ኣብ ሳንታ ፋሚላ (ኣስመራ ዩኒቨርስቲ ነበር) ብዓውደ ስነ ጽሑፍ (Literature) ድሕሪ ምምራቖም፥
ንሓጺር እዋን ከም መምህር ኰይኖም ኣብ ሳንታ ፋሚልያ ሰሪሖም እዮም። 
 
#ብድሕሪኡ ድማ ግራዝማች ተስፋይ ኣብራሃ ዝተብሃሉ ገዲም ኤርትራዊ ጋዜጠኛ ብመልክዕ መልዕሎ 
(ጥሮታ)፥ ኣብ ዓመተ 1975 ዓ/ም/ፈ፡ ኣብ ዝወጽሉ እዋን፥ ንዕዖም ብምትካእ፡ነታ ህብብቲ ጋዜጣ ሕብረት 
ከም ዋና ኣዳላዊ ኰይኖም ደርጊ ክሳዕ ዝወድቕ ብዕቱብን ብምሉእ ተወፋይነትን ከም ዝሰርሑን ዘገልገሉን 
ፈለጥቶምን ማህደር ታሪዀም የረድእ። 
 
መምህር ወልደማርያም እከት፡ኣብ 1941 ተወሊዶም፣እንሆ ኣብ መበል 83 ዕድሚኦም ብሞት ካብዛ ዓለም 
ተፈልዮም ኣሎዉ። 
 
መምህር ወልደማርያም ዕጉስን ህዱእን ሰብ ምንባሮም ቅድሚ ሎምን ሎሚ ቅነ ምስ ዜና ዕረፍቶም ምስ 
ተሰምዐ፡ፈለጥቶም ምስክርነቶም ሂቦሙኒ ኣሎዉ። 
 
መምህር 7 ቋንቋታት ዝኽእሉ፥ዘይጸዓዱን በዓል፡መትከል ሰብ ምንባሮም መቕርቦምን መሳርሕቶምን የውስኡ 
እዮም። 
 
#መምህር፡ምስ ክብርቲ በዓልቲ ቤቶም ወ/ሮ ሴነት ጋይም ብሓዳር ተጻሚዶም፥ከም ማይ ጸባን ኰይኖም 
ብምጽንባር 8 ዉሉዳት ፈርዮም እዮም።ፍረ ዉልዶውም ድማ ደቂ ደቆም ክርእዩ በቂዖም እዮም። 
 
 #ታሪኽ ህይወት መምህር ጋዜጠኛ ወልደማርያም እከት፡ኣብ ዕቤት ቋንቋ ዝነበሮም እጃም፥ነታ ብዊልያም 
ሼክስፒር ተጻሒፋ፡ብደራሲ ኣቶ ዑቕባሚካኤል ናብ ትርግኛ ዝተጻሕፈት መጽሓፍ "ቬነስያ ነጋዳይ" ኣብ ታሪኽ 
ቋንቋ ትግርኛ ንፈለማ እዋን ኣብ ጋዜጣ ዝጸሓፉላ መምህር ወልደማርያም ምኳኖም ትፈልጡ ዶ፧ 
 



#ካብቶም ህቡባትን ድሙቓትን ጸሓፍትን መሳርሕቶም ነበርን፡ከም እኒ ደራሲ ማሞ ወድነህ፥ፕረዚደንት 
ግርማ ወልደጊዮርግስ፣መምህር ግርማይ ገብረጻድቕ፥መምህርን ጋዜጠኛን ታደሰ ሰቋር፣መምህርን ጋዜጠኛን 
ኣማኑኤል ሳህለን ወዘተ ዘዕለሉኒ ድማ ከም ኣድላይነቱ ክጠቕሶ ክፍትን እየ። 
 
ኣብ ዝቕጽል ዝውሰኽ ወሲኸ፡ኣብ ሕዮይ ዉን ዝበለኒ ተዘኽሮታት ደሚረ ሓጺር ጽሑፍ ሒዘልኩም ክንመጽእ 
እየ። 
 
ንሕጂ ንምሉእ ስድራ-ቤት መምህር ወልደማርያም እከት ሰፋፍ ጽንዓት ይሃብኩም፥ደበስ ኢዮብ ይደብስኩም 
ክንብል ንፈቱ። 
 
ገለ ካብ ርእይቶ  ወሃብቲ ድማ ነዚ ዝስዕብ ኣስፊሮም ይርከቡ። 
 
"መምህር ወልደማርያም እክት ኣብ ትምህርትን ስነ ጽሑፍን ብዙሕ ኣስተዋጽኦ ዝገበሩ ዓቢ መምህር እዮም 
ኔሮም ! ብዓቢኡ ድማ ኣብ ህይወቶምን ሓዳሮምን ኣብነታዊ ኣቦ ! ኣብርሽ ድማ ቅድሚ ነዊሕ እዋን ብዛዕባ 
መመህር ወልደማርያም እክት ኣብ ዝቐረብካዮ ጽሑፍ ብዙሕ ገለ ካብቲ ኣስተዋጸኦኦም ከተካፍለና ስለ ዝፈተኻ 
ጸዓትካ ይወስኽ ! ኣምላኽ ንኹሎም ቤተ ሰብ ምጽንንዑ ይሃብ!!"-ሙሴ ኣሰፋ ካብ ካናዳ። 
 
"ከመይ ዝበለ ወረጃ ሊቅ ኣቦ ኔሮም ባባ ወልደማርያም፡መንግስተ ሰማይ የዋርስ ንስድራ ድማ ጽንዓት ይሃብ።
"-ዮሃንስ መሓሪ ካብ ካናዳ። 
 
"መምህር ወልደማርያም እከት፡ኣብ ስርሖም ሓላፍነት ዝስከሙን ካብ ገባታ ስርሖም ብዙሕ ንደገ ምውጻእ 
ዘይፈትዉ፥እርኑብን ክብረቶም ዝሓለዉ ጋዜጠኛ እዮም ነይሮም።" ሓንቲ ፈላጢቶም ኣደ ካብ ኣስመራ። 
 
"መምህር ወልደማርያም እከት፡ጻዕራም እዮም ነይሮም።እድቡን ግዱስን ምንባሮም እዝክር።ብዛዕባ ቋንቋ 
ብሌን ይኹን ብዛዕባ መጻናዕቲ ቋንቋ ትግርኛ ኣድሂብና ከም ዝተዘራረብና እዝክር።ብሌን ዓሌት ስለ ዘሎና 
ድማ ብዛዕባ ባህልን ታሪኽን ብሌን ኣዕሊልና ከም ንኸውን ኣይስሕቶን ኢየ።"-መምህር ኣማኑኤል ሳህለ ካብ 
ሽወደን። 
 
ሓደ ካብ ኣድነቕቶም፥ 
ኣብራሃም ብርሃነ 
 

             



 
 


